
Врз основа на член 55 став (4) од Законот за извршување на санкциите („Службен весник на Република Северна Македонија“ бр. 99/19 и 220/19), министерот за правда, донесе
 
ПРАВИЛНИК ЗА ОВЛАСТУВАЊАТА НА ЗАТВОРСКАТА ПОЛИЦИЈА, НАЧИНОТ НА ВООРУЖУВАЊЕ И ВРШЕЊЕ НА РАБОТИТЕ НА ЗАТВОРСКАТА ПОЛИЦИЈА
  
ОПШТИ ОДРЕДБИ

Член 1
Со овој правилник се пропишуваат овластувањата на затворската полиција, начинот на вооружувањето и вршењето на работите на затворската полиција во казнено-поправнита и воспитно-поправнита установа (во натамошниот текст: установата).
 
Член 2
(1)    Затворската полиција се организира на начин со кој се обезбедува ефикасно извршување на работите во установата.
(2)    Затворската полиција врши: надворешно обезбедување, внатрешно обезбедување, спровод на осудени и притворени лица (во натамошниот текст: лицата лишени од слобода), претрес на лица, простории и други работи утврдени со закон.
(3)    Начинот на организација на затворската полиција зависи од видот на установата, планот за обезбедување и бројот на вработени и лицата лишени од слобода во установата.

Член 3
Затворската полиција врши обезбедување на лицата лишени од слобода, надворешно и внатрешно обезбедување на установата, нејзините објекти и просторот и презема други пропишани мерки потребни за одржување на безбедноста за добро функционирање на заедничкиот живот, а особено:
-  ги обезбедува лицата лишени од слобода во установата и надвор од неа и го спречува нивното бегство;
- обезбедува почитување на одредбите на Правилникот за куќен ред за осудените лица кои издржуваат казна затвор во казнено-поправна и воспитно-поправните установи (во натамошниот текст: куќен ред на установата) и одржува дисциплина помеѓу лицата лишени од слобода;
- открива и пријавува повреди на одредбите на куќниот ред на установата и работната дисциплина;
- спречува вршење на кривични дела од страна на лицата лишени од слобода и го пријавува извршувањето на овие дела;
- врши спроведување на лицата лишени од слобода надвор од установата;
- спречува самоповредување на лицата лишени од слобода и дава помош на повредените;
- врши претес на лицата и просториите каде престојуваат лицата лишени од слобода;
- врши обезбедување во вонредни ситуации (масовни повреди на дисциплината и одредбите на куќниот ред на установата, во случај на бунт, бегство, пожар, поплави и други елементарни непогоди); и
- врши и други работи определени со закон и други општи акти.
 
Член 4
(1) Установите имаат план за обезбедување.
(2) Планот за обезбедување е прилагоден на видот на установата.
(3) Планот за обезбедување содржи распоред на припадниците на затворската полиција по работни места и нивни задачи при редовно и вонредно обезбедување, начинот на обезбедување на установата, начин на постапување и обезбедување на установата во случај на вонредни ситуации (штрајк, бунт) како и начин на постапување и обезбедување во случај на елементари непогоди (пожар, земјотрес, поплава и др).
(4) Планот по потреба се дополнува, односно изменува ако тоа го бара промената на состојбата во установата.
 
I. НАЧИН НА ВРШЕЊЕ НА РАБОТИТЕ НА ЗАТВОРСКАТА ПОЛИЦИЈА
 
Член 5
(1)    Припадниците на затворската полиција работите ги вршат врз основа на закон и посебните прописи за вршење на службата, планот за обезбедување на установата, како и врз основа на упатствата и наредбите на директорот на установата односно други раководни припадници на затворската полиција определени со општиот акт на установата.
(2)    Припадникот на затворската полиција ги извршува сите наредби издадени од страна на непосредно претпоставениот, освен оние со кои се наредува извршување на кривично дело, во кој случај припадникот на затворската полиција веднаш го известува непосредно претпоставениот или надлежна институција.
 
Член 6
Заповедникот на затворската полиција ги врши следните службени задачи:
- непосредно ја организира затворската полиција и се грижи за негово успешно и законско работење, како и за унапредување на обезбедувањето во установата;
- врши распоред на вршењето на должноста на припадниците на затворската полиција  или дава согласност на истиот;
- одржува пропишан ред, дисциплина, боева готовност и се грижи за физичка кондиција на припадниците на затворската полиција;
- се грижи за одржување на исправноста на оружјето и опремата на затворската полиција  и дава предлози за нивно снабдување;
- ја координира работата на затворската полиција со останатите сектори во установата;
- соработува со други државни органи во постапка спрема лицата лишени од слобода;
- учествува во организирањето на почетната и континуирана обука на припадниците на затворската полиција;
- го известува редовно директорот на установата за безбедносната состојба на  установата;
- соработува со надворешни лица од делокругот на својата работа и
- врши и други работи определени со актот за систематизација на работните места на установата и други општи акти на установата.
 
Член 7
(1)    Припадникот на затворската полиција носи огнено оружје ако тоа го бараат работите што му се доверени.
(2)  Припадниците на затворската полиција не носат огнено оружје во рамките на установата, освен ако постојат посебни околности, за што одлучува директорот на установата.
 
 Член 8
Припадникот на затворската полиција во вршењето на работите на обезбедување може да употреби средство за присилба, како и огнено оружје само под услови и во постапка утврдена во Законот за извршување на санкциите и на начин пропишан во Правилникот за поблиските услови и начинот на употреба на средствата за присилба од страна на припадниците на затворската полиција во казнено-поправните и воспитно-поправните установи.
 
Член 9
Припадниците на затворската полиција го чуваат објектот и лицата кои им се доверени на чување и за таа цел треба особено:
-  да ги познаваат работите за чие извршување се распоредени, како и да ги познаваат правилата на затворската полиција, законските и други прописи врз основа на кои ја вршат должноста;
- навремено да ги извршуваат работните должности и работните обврски да ги вршат без прекин до добивање на наредната смена;
-  да ја вршат работната должност според определените упатства за извршувањето на работите и при нивното извршување да применуваат средства, мерки и методи на работа во согласност со пропишаните овластувања;
- да биде во непосредна комуникација со непосредно претпоставениот, меѓусебно да соработуваат и да си даваат помош еден на друг во случаи кога таква помош е потребна;
-  да го спречуваат нарушувањето на куќниот ред на установата и работната дисциплина од страна на лицата лишени од слобода и да ги откриваат сите престапи и други противправни дела сторени од страна на овие лица;
-  да го оневозможуваат самоповредувањето на лицата лишени од слобода и да им даваат помош на повредените;
-  навремено да го известуваат непосредно претпоставениот за она што го забележуваат во текот на работата;
- да алармираат и веднаш да интервенираат во случај на вонредни ситуации (масовни повреди на дисциплината согласно куќниот ред на установата, во случај на бунт, бегство, пожар, поплави и други елементарни непогоди);
-  да спречат бегство на лице лишено од слобода;
-  во меѓусебните службени односи да се обраќаат според звањата и положбата, а да известуваат на непосредно претпоставениот;
- да носат уредна и чиста униформа за време на работа според прописите и да се избричени и пристојно потстрижени;
- да го чуваат својот углед и угледот на установата со своето однесување во затворската полиција и надвор од неа;
- да не се оддалечуваат од работното место и определениот простор за движење ниту да го напуштаат лицата лишени од слобода кое им е доверено на чување или спроведување и
- да соработуваат со другите сектори во установата.
 
Член 10
Припадниците на затворската полиција особено треба да ги познаваат правилата за ракување и употреба на оружјето и другата опрема која им е дадена за службена употреба и да ги посетуваат часовите за задолжителна настава организирана заради нивно стручно образование и усовршување и практичните вежби кои се организираат заради одржување на физичката кондиција и подготвеност за вршење на службените задачи.


 Член 11
Припадниците на затворската полиција во вршењето на работите спрема лицата лишени од слобода кои им се доверени на чување и спроведување, постапуваат човечно, почитувајќи го нивниот углед и достоинството.
 
Член 12
(1)    Припадниците на затворската полиција ги предупредуваат лицата лишени од слобода за нивната одговорност за повреда или обид за повреда на одредбите на куќниот ред на установата и работната дисциплина. 
(2)   Припадниците на затворската полиција можат да наредат лице лишено од слобода да се одалечи од место каде пристапот не е дозволен, или од место каде тоа лице го нарушува мирот и пречи во работата.
 
Член 13
Во случај на повреда на одредбите на куќниот ред на установата и работната дисциплина од страна на лица лишени од слобода, припадникот на затворската полиција поднесува предлог за поведување на дисциплинска постапка.
 
Член 14
(1)    Во случај кога е извршено кривично дело или е направен обид за самоповредување од страна на лицето лишено од слобода или ако настанала несреќа на работа на ова лице, се врши обезбедување на местото на извршување и на трагите и предметите кои се од интерес за вршење на увидот од страна на надлежните органи.
(2)  Припадникот на затворската полиција за настанот и за преземените мерки на обезбедување, без одлагање го известува непосредно претпоставениот, а тој заповедникот и директорот на установата.
 
Член 15
(1)    Припадниците на затворската полиција спречуваат пристап на неовластени лица во кругот на установата или на поедини нејзини објекти.
(2)    Припадниците на затворската полиција можат да го задржат и легитимираат секое лице кое влегува во кругот на установата, или непосредно се приближува до објектите или спрема група осудени лица која се наоѓа на работа надвор од установата.
 
Член 16
(1)    Затворската полиција работи секојдневно и непрекинато.
(2)   Работните смени се определуваат со општ акт на установата, според потребите и условите за извршување на работите.
(3)    Се поставува командир на смена кој се грижи работите и задачите за времетраење на работната смена да се извршуваат согласно со законот и другите општи акти.
(4)   Во зависност од обемот на работите може да се определи и помошник командир од редот на стручните припадници на затворската полиција.
 
Член 17
(1) Во вонредни ситуации (масовни повреди на дисциплината и одредбите на куќниот ред на установата, во случај на побуна, бегство, пожар, поплави и други елементарни непогоди) припадникот на затворската полиција и кога не е на должност, треба да се јави на работа на повик од заповедникот.
(2)  Во случај на вонредни ситуации, припадникот на затворската полиција го известува заповедникот и директорот за секое напуштање на местото на живеење во слободното време.


 
Член 18
(1)   Командирот на смена се грижи за навремена замена на припадниците на затворската полиција при извршување на нивните работни задачи.
(2)  При замена на припадниците на затворската полиција, командирот на смената што стапува на должност од командирот на смената чија должност завршила добива известување за општата состојбата и настаните во установата, утврдува дали поставените задачи се извршени посебно за секое работно место, а потоа на припадници на затворската полиција кои ги заменуваат им дава упатства и задачи.
(3)   Командирот или помошник командирот во книгата за дневни настани ги внесува сите активности, промени и реализирани работни задачи во текот на една смена.
 
Член 19
Обврски на командирот на смена се да:
- се запознава пред приемот на дежурството со сите настани од претходната смена на дежурство;
- ја координира работата во извршувањето на сите работи за време на отсуство на заповедникот и директорот на установата;
- врши постојана контрола на работата на дежурната смена со која раководи;
- ги води редовно службените книги за време на своето дежурство;
- ги извршува сите задачи поставени од страна на непосредно претпоставениот;
- го евидентира секое влегување и излегување на лицата лишени од слобода од установата;
- го контролира начинот на спроведувањето на постапката за посета на осудените и притворените лица и членовите на нивните семејства;
- врши контрола на процесот на проверка на пратките за лицата лишени од слобода;
- го известува заповедникот и директорот на установата за состојбата и поважните настани во установата и
- врши и други работи определени со актот за систематизација на работните места и други акти на установата.
 
1.  Надворешно обезбедување
 
Член 20
(1)    Надворешното обезбедување се врши на оградниот ѕид, на влезовите, со патроли и на друг начин ако определи заповедникот или командирот на смена.
(2)    Надворешното обезбедување зависи од видот на установата и бројот и големината на објектите.
 
Член 21
(1) Надворешното обезбедување може да се врши статично или во движење.
(2)Кога надворешното обезбедување се врши во движење, на припадникот на затворската полиција му се определува простор во кој може да се движи.
 
Член 22
Обврски на припадниците на затворската полиција распоредени на работни задачи за надворешно обезбедување се да:
- ја преземат навремено должноста и да ја проверуваат исправноста на оружјето и на другите средства определени за тоа место;
- не дозволат до местото на обезбедување и објектот што го чуваат пристап на непознати и неовластени лица;
- не го напуштаат местото на обезбедување се додека не бидат заменети или повлечени од страна на командирот на смена и
- го известуваат веднаш командирот на смена за се што ќе забележат во близина на местото на обезбедување или објектот што го чуваат, а што може да ја загрози безбедноста на установата.
 
Член 23
(1)    Припадниците на затворската полиција одредени во патрола со посебно внимание го следат движењето на неовластените и сомнителни лица во непосредна близина на установата.
(2)    Припадниците на затворската полиција ги повикуваат лицата од став 1 на овој член, заради утврдување на идентитетот и причините поради кои се движат во тоа подрачје и веднаш го известуваат командирот на смена кој ќе одлучи за натамошната постапка со тие лица.
Член 24
(1)    На местото на обезбедување припадниците на затворската полиција не може да јадат, читаат, да разговараат со минувачи или да примаат било какви предмети.
(2)    Во случај на итна потреба или заболување, припадникот на затворската полиција веднаш го известува командирот на смена, без да го напушти местото на обезбедување.
 
Член 25
(1)    За надворешно обезбедување, припадниците на затворската полиција можат да користат и специјално обучени кучиња и други технички средства (камери за надзор, сензори за движење и слично).
(2)    Дресирани кучиња, по правило се користат ноќе, а дење кога е лошо времето (магла и сл.) или ако е специфично работното место.
 
Член 26
Времетраењето на смените на местата за надворешно обезбедување се определува од страна на директорот на установата.
 
2.  Внатрешно обезбедување
 
Член 27
Внатрешното обезбедување се врши со физичко присуство или преку видео надзор во објектите и просториите во кои кои престојуваат, се движат и работат  лицата лишени од слобода.
 
Член 28
(1) Обврски на припадниците на затворската полиција се да:
- го одржуваат внатрешниот ред и дисциплина на лицата лишени од слобода;
- се грижат за спроведување на одредбите од куќниот ред на установата;
- соработуваат со другите сектори во установата;
- следат во секој момент каде се движат и престојуваат лицата лишени од слобода кои им се доверени на чување;
- водат забелешки за однесувањето, движењето, престојот и работата на лицата лишени од слобода;
- вршат надзор над лицата лишени од слобода за време на шетање, одмор и спиење;
- вршат физичка проверка на лицата лишени од слобода најмалку три пати на ден и тоа наутро, напладне и навечер;
-  оневозможат во работилниците изработка на предмети подобни за напад и други предмети за кои не е дозволено да ги поседуваат осудените лица  и
- одржуваат ред и дисциплина во работилниците и оневозможуваат намерно оштетување на алати и машини.
(2) За сите воочени настани и забелешки веднаш го известуваат непосредно претпоставениот или лице овластено од него.
 
3.  Претрес на лица и простории
 
Член 29
(1)    Заради примена на одредбите на Kуќниот ред на установата и дисциплината, припадниците на затворската полиција можат спрема укажана потреба, да вршат претрес на лицата лишени од слобода во просториите во кои тие престојуваат, на просторот и на предметите со кои располагаат.
(2)    Личниот претрес и претрес со соблекување на лицата лишени од слобода се врши секогаш при приемот на издржување казна затвор односно притвор како и при спроведување и сместување во просторија за издржување на дисциплинската казна упатување во самица и во исклучителни случаи согласно член 31 од овој правилник.
(3)    Личен претрес на лицата лишени од слобода и претрес на просториите во кои овие лица престојуваат и работат, заради пронаоѓање на предмети за кои не е дозволено да се држат и употребуваат, може да се врши во секое време.



 
Член 30
(1)    Претрес се врши по наредба на директорот на установата, заповедникот или командирот на смена, а по сопствена оценка на припадникот на затворската полиција, само кога е неопходно претресот да се изврши без одлагање.
(2)    За секој извршен претрес кој го презел по сопствена оценка, припадникот на затворската полиција го известува непосредно претпоставениот.
(3)    Претресот се врши во присуство на двајца сведоци, освен кога е неопходно претресот да се изврши без одлагање.
(4)    При вршење на претресот припадникот на затворската полиција се однесува човечно без вербално да го навредува лицето лишено од слобода, а претресот се врши на начин што нема да доведе до уништување на предметите со кои располага лицето што се претресува, а не се предмет на претрес.
(5)    Претресот се евидентира во книга за евиденција на извршени претреси или се води електронска евиденција.
 
Член 31
(1)    Претрес со соблекување, којшто може да вклучува и визуелна проверка на интимни делови, може да се врши во исклучителни случаи, само кога постојат разумни основи за сомневање дека лицето сокрило предмети што може да се употребат за да си наштети себеси или на други или може да биде доказ за кривично дело, а ако овие предмети со обичен претрес не би можело да се откријат.
(2)    Претрес со соблекување може да се изврши само по наредба на директорот на установата, заповедникот или командирот на смена. При давање на наредбата посебно ќе се води сметка за оправданоста на претресот со соблекување, зачестеноста, пропорционалноста и отсуство на дискриминација по било кој основ.
(3)    При претресот со соблекување се почитува личното  достоинство на лицето лишено од слобода.
(4)    Претресот со соблекување не се врши пред други лица лишени од слобода, или пред група вработени лица во установата.
(5)    Во просторијата каде што се врши претресот со соблекување присутни се двајца припадници на затворската полиција, а не е дозволено во просторијата да има кучиња. 
(6)    Претресот со соблекување се врши на начин што лицето не ја отстранува целата облека одеднаш, туку прво од половина нагоре, па откако ќе се облече, ја отстранува облеката од половина надолу.
(7)    Претресот со соблекување не треба да биде правило по секоја посета која е извршена без надзор.
 
Член 32
(1)    Претрес со соблекување на посетители не се врши, освен во случаи кога постои основано сомневање дека посетителот поседува недозволени предмети.
(2)    Ако постојат сериозни безбедносни сомневања дека посетителот може да внесе недозволен предмет во установата, ќе се овозможи посета со надзор.
 
Член 33
Личен претрес или претрес со соблекување на лица лишени од слобода вршат припадници на затворската полиција од ист пол, или друго лице од ист пол кое ќе го определи директорот на установата.
 
Член 34
(1)    Од лица лишени од слобода се одземаат сите недозволени предмети кои не смеат да ги држат или употребуваат, како и предмети кои се употребени или наменети за вршење на кривични дела.
(2)   За одземените предмети се издава потврда, а предметите се предаваат на чување во установата. За предметите кои и припаѓаат на установата, како и за предметите од други познати лица, кои по претресот се враќаат на сопственикот, не се издава потврда.
(3)    За одземените предмети кои можат да бидат или се предмет на кривично дело, се известува Министерството за внатрешни работи и истите се предаваат на овластено службено лице од ова министерство.
 
4.  Спроведување на лица лишени од слобода
 
Член 35
(1)    Спроведувањето на лицата лишени од слобода се врши врз основа на наредба за спровод издадена од страна на директорот на установата.
(2)    Спроведувањето на лица лишени од слобода се врши со превозни средства.
(3)    Спроведувањето треба да се предвиди така да не се прекинува патот од местото на приемот до местото на предавањето на лицето кое се спроведува. Ако спроведувањето од било кои причини се прекине, прекинот треба да се врши во места во кои постои казнено поправна установа или полициска станица.
 
Член 36
(1)    Спроведување на лица лишени од слобода со ментални проблеми или нарушувања или болни и немоќни лица или бремени жени, се врши по претходно прибавено мислење од лекар за способноста на таквите лица за спроведување.
(2)    Спроведување на болни и немоќни лица или бремени жени, може да се врши и без претходно прибавено мислење од лекар, ако е неопходно овие лица итно да бидат упатени во здравствена установа заради лекарска интервенција и лекување.
 
Член 37
(1) Заповедникот или припадникот на затворската полиција овластен од директорот определува потребен број на припадници на затворска полиција кои го вршат спроводот. Бројот на припадниците на затворска полиција се определува според начинот на спроведувањето, бројот на лицата кои се спроведуваат и нивниот безбедносен ризик, времетраењето на спроводот, периодот во денот, природата на теренот и слично.
(2) Лицата што се спроведуваат, пред и по спроведувањето се претресуваат.
 
Член 38
(1)    На припадникот на затворска полиција кој врши спровод му се предава лицето кое треба да се спроведе со наредба за спровод, одземените предмети по список, а ако е потребно и храна за лицето кое се спроведува.
(2)    На припадникот на затворска полиција кој врши спровод воедно му се даваат потребни известувања за безбедносниот ризик на лицата кои треба да се спроведат, односно за нивната евентуална можност од предизвикување на нереди и бегства.
(3)    Припадникот на затворска полиција кој врши спровод ги предупредува лицата кои ги спроведува дека е потребно да ги почитуваат неговите наредби, а при  секој обид на отпор или бегство ќе бидат совладани со сила. Припадникот на затворската полиција  спрема лицата врз кои согласно прописите може да се употреби огнено оружје ги предупредува на таа околност.
 
Член 39
При спроведување, лицата од женски пол треба да бидат физички одделени од лицата од машки пол.
 
Член 40
(1)    За време на спроведувањето на лицето кое се спроведува не му се дозволува контакт со други лица, разговор со нив или примање од нив било какви предмети.
(2)    По потреба, припадникот на затворската полиција кој го врши спроводот може да забрани и меѓусебен разговор на лицата кои се спроведуваат.
 
Член 41
(1)    Припадникот на затворската полиција кој го врши спроводот е одговорен за личната безбедност на лицата кои ги спроведува. Припадникот на затворската полиција ќе го одбие секој напад или обид на напад врз нив, како и да спречи обид на нивно ослободување од страна на трети лица или самоповредување на лицата кои се спроведуваат.
(2)    Во случај на обид за бегство на лицата кои се спроведуваат, припадникот на затворската полиција кој го врши спроводот непосредно презема мерки заради спречување на бегство и нивно фаќање. Ако лицето успее да побегне, тој за тоа најбрзо ќе го извести надлежниот орган за внатрешни работи и ќе му даде потребни податоци за избеганото лице.
 
Член 42
(1)    При преместување на осудено или притворено лице од една во друга установа предметите на лицето кое се спроведува се даваат на увид на установата во која се преместува или упатува спрема упатниот акт.
(2)    При предавањето на лицето, припадникот на затворската полиција кој го врши спроводот го известува службеното лице со кого е извршено примопредвањето за сите поважни настани и забележувања во текот на спроведувањето.
(3)    По враќањето во установата, припадникот на затворската полиција кој го врши спроводот го известува заповедникот или командирот на смена за текот на спроведувањето и предавањето на спроведените лица и нивните предмети.
(4)    Извршените спроводи се евидентираат во книга за евиденција на спроводи.
 
5.  Постапка во случај на бегство
 
Член 43
(1)    Припадникот на затворската полиција во случај на обид за бегство на лица лишени од слобода презема мерки за спречување на бегството. 
(2)    Во случај кога припадникот на затворската полиција ќе го види лицето што бега или кога бил непосредно по бегството известен за правецот на бегањето, тој веднаш трча по него, односно го следи и презема сe што е потребно во рамките на неговите законски овластувања.
(3)    Лицето што побегнало и бега пред припадникот на затворската полиција, со извик “стој” се повикува да застане, при што може и да пука во воздух како знак на предупредување, со што дава и знак за повик на помош на други припадници на затворската полиција или службените лица од службата за јавна безбедност, ако се во близина.
(4)    Ако припадникот на затворската полиција утврди дека побегнатото лице не може сам да го фати, за бегството веднаш ја известува својата установа, најблиската полициска станица или органот за внатрешни работи и им дава расположиви податоци за лицето што избегало, а истите се важни за потрагата.
 
Член 44
Припадникот на затворската полиција, кој констатирал бегство веднаш го известува својот непосредно претпоставен.
  
Член 45
(1)    Во случај на бегство од установата, заповедникот, командирот на смената кој е на должност или друг овластен работник на затворската полиција, веднаш организира и води потрага, доколку постои веројатност дека избеганото лице се наоѓа во близина на установата.
(2)    Потрагата непосредно ја организира и се води од страна на директорот на установата.
 
Член 46
(1)    Во случај на бегство на лице против кое е одреден притвор, веднаш, а најдоцна до 24 часа се известува надлежниот јавен обвинител и судот што го определил притворот.
(2)    За осудено лице кое се крие или се наоѓа во бегство, директорот на установата издава писмена наредба за распишување на потерница за пронаоѓање и спроведување на осуденото лице во установата за извршување на казната затвор до Министерството за внатрешни работи и ја известува Управата за извршување на санкциите и судијата.
 
6. Работа на припадниците на затворската полиција во процесот на ресоцијализација
 
Член 47
Припадниците на затворската полиција учествуваат во процесот на ресоцијализација на осудените лица согласно Упатсвото за учество на припадниците на затворската полиција во процесот на ресоцијализација.
 
II. ВООРУЖУВАЊЕ НА ЗАТВОРСКАТА ПОЛИЦИЈА ВО КАЗНЕНО- ПОПРАВНИТЕ УСТАНОВИ И ВОСПИТНО-ПОПРАВНИТЕ УСТАНОВИ
 
Член 48
(1)   Вооружувањето на затворската полиција се состои од огнено оружје, хемиски средства и посебна опрема.
(2)   Огнено оружје е: пиштол, полуавтоматска и автоматска пушка, снајперска пушка, пушко-митралез и соодветна муниција.
(3)   Хемиски средства се: димни бомби и спрејови со солзавец и други хемиски средства кои не го оштетуваат трајното здравје на човекот, како и направи за нивно исфрлање.
 
Член 49
(1)    Посебната опрема на затворската полиција се состои од: гумена палка, шлем, панцир елек, штит, двоглед, свирче, џепна ламба, заштитни наочари, гас-маска и средства за врзување.
(2)  Припадниците на затворската полиција на установата се опремени според потребите и со специјални моторни возила, средства за врски и други технички средства.
 
Член 50
(1)    Видот и количината на вооружувањето, муницијата и посебната опрема за секоја установа со наредба ја определува директорот на установата во согласност со директорот на Управата за извршување на санкциите најдоцна до 30 дена по стапувањето на должност на директорот на установата, а до нејзиното донесување, се применува претходно донесената наредба.
(2)   Со наредбата од став 1 на овој член, се одредува видот и количината на резервното вооружување и муницијата за установите.
 
Член 51
(1)    Припадниците на затворската полиција се задолжуваат со оружје кога стапуваат на должност и тоа со пиштол, полуавтоматска или автоматска пушка, гумена палка, средства за врзување (лисици), шлем, гас-маска и со одредена количина на муниција, а со останатата опрема спрема потребите на затворската полиција и по наредба на непосредно претпоставениот.
(2)    Припадниците на затворската полиција кои се на пробна работа се задолжуваат со оружјето од непосредно претпоставениот, по стапување на редовен работен однос.
(3)   Количината на муницијата со која се задолжува припадникот на затворската полиција непосредно ја одредува непосредно претпоставениот.
(4)    Оружјето со кое припадниците на затворската полиција се задолжени не може да се преотстапи или позајми на други лица.
 
Член 52
(1)    Оружјето и другата опрема со која ракуваат припадниците на затворската полиција, а се наоѓа на чување во установата, се одржува во исправна состојба.
(2)  Изгубеното, уништеното или оштетеното оружје и опрема се пријавува на непосредно претпоставениот.
 
Член 53
Непосредно претпоставениот ќе му го одземе оружјето на припадникот на затворската полиција:
-  кога против него е одреден притвор поради сторено кривично дело;
-  за време на оддалечување на работникот од работното место;
- кога припадникот на затворската полиција со употреба на алкохол или на друг начин сам се стави во состојба на привремено душевно растројство;
- кога постои наод на лекар дека припадникот на затворската полиција од здравствени причини не е способен да ракува со оружје и
- кога го  злоупотребува носењето на оружјето.
 
Член 54
Припадникот на затворската полиција за време на привремено упатување на работа во друга установа го носи со себе оружјето со кое е задолжен, доколку не добие друга наредба.
 
Член 55
(1)    Во случај на престанок на работниот однос, припадникот на затворската полиција го предава оружјето во исправна состојба на установата во која му престанува работниот однос.
(2)    Кога припадникот на затворската полиција не е на должност, оружјето со кое е задолжен се чува во установата, освен пиштолот кој може да го носи со себе.
 
Член 56
Припадникот на затворската полиција може да употреби огнено оружје само во случаите и под условите утврдени во член 57 од Законот за извршување на санкциите, а на начин определен со Правилникот за поблиските услови и начинот на употреба на средствата за присилба од страна на припадниците на затворската полиција во казненопоправните и воспитно-поправните установи.
 
       Член 57
Обврски на заповедникот се да:
-  врши надзор над чувањето и одржувањето на оружјето со кое ракуваат припадниците на затворската полиција и над оружјето со кое е задолжена установата;
-  се грижи за евиденцијата која се води според постојните прописи за материјалното работење со предметите на вооружувањето и опремата;
-  се грижи за правилно сместување и одржување на оружјето и
-  организира и раководи со изведувањето на гаѓањата спрема наставниот план и програма.
 
Член 58
Заради подобро запознавање на оружјето, припадниците на затворската полиција изведуваат предвидени гаѓања со оружјето кое го добиле на ракување.
 
Член 59
(1)    Утврдувањето на исправноста на оружјето се врши при редовните прегледи и при изведувањето на редовните гаѓања.
(2)    Стручно-техничкиот преглед на исправноста на оружјето се врши по потреба, а најмалку еднаш во две години од комисија која ја формира директорот на установата. За секој стручно-технички преглед се составува посебен записник.
(3)    За стручно-технички преглед за исправноста на оружјето може да се користи и комисија при Министерството за внатрешни работи.
 
Член 60
Оружјето, опремата, муницијата, бомбите и останатите експлозивни и хемиски средства се чуваат на особено обезбедени за таа цел места, согласно важечките технички прописи.
 
Член 61
(1)    Поправка на оружјето може да се врши во сопствени работилници ако такви постојат, во работилници на Министерството за внатрешни работи или во работилници на Армијата на Република Северна Македонија.
(2)    Расходување на оружјето и поединечни делови од опремата се врши по предлог од комисијата која е одредена со општ акт на установата согласно важечките прописи за материјално работење со предметите на вооружувањето и опремата.



 
Член 62
Припадниците на затворската полиција можат да држат кај себе и да носат службен пиштол и надвор од работното време, со истовремено носење на пропишаната службена легитимација.
 
Член 63
На работните места, на кои должноста се врши непрекинато, припадниците на затворската полиција не треба да го напуштаaт работното место без оглед на работното време се додека не добијат замена со друг припадник на затворска полиција.
 
Член 64
Со денот на влегувањето во сила на овој правилник престанува да важи Правилникот за вооружувањето и начинот на вршење на работите на секторот за обезбедување во казненопоправните и воспитно - поправните установи (,,Службен весник на Република Македонија“ бр. 118/08). 
Член 65
Овој правилник влегува во сила наредниот ден од денот на објавувањето во ,,Службен весник на Република Северна Македонија“.
 
 Бр. 01-1176/1
[bookmark: _GoBack]12 април 2022 година                                                                 Министер за правда     Скопје                                                                                   д - р Никола Тупанчески, с.р.
 

